
Matumashinga mas mamangan tu kakalang

iskalunan a Salizan mas hudas tu, kusiana sivsiv munaul, aupa ukain
isian taluhancia danum, na-ukain mahtu ispit-ia mas haising. madas a saia
mas is-unanaul tu batakan kudiip, masa daunadiip hai, usaduan a saia mas
supah tu kakalang, aiza ingadah sian danum, aiza i-apav sian sisila. at
miliskin a saia tu namadamuta i, na-pandian mais maunin pinittaunghuvali.

anvauun Salizancia a bitmuzan mas danum tu batakan, musasu andikus
mas tastusivazun tu kinankanan, mathuzashuzas a sais kusian mas taluhan,
makuvivkuvik malala mas hudas tu: hudas! minsuminik tu minunaul,
musasu maidamuik mas supah tu kakalang, na-anatun sanganin tu na-ishuul
mas pinittaunghuvali, na-aizaanta mas manambuh tu bandian.

Masa ta-aza a hudas hai, ciklah tupa tu: taimangaz! mazava madamu
mas kakalangtan i! suhaisav a kakalngan mapunsian mas inaicia tu
dadaingian! cinsaimangsaimang a Salizan at antalam tu: mavia kakalangan
tu nasuhaisun i? manambuh aupa sain kaunun hai. tupa a hudas tu:
natahuunkuas mas saitan tu hansiap at suhaisav a kakalanga mais tai-azain.

kakalang mas Bunun tu mapunahtung hai, maisisian masa laning-avan

tu tus-a. saduav a imita Bunun kakalangan i madanghasdanghas, aupa kudiip

saia mapusbai mas palaning-av dalah tu ivut hai, mapalkapataz, maku-uni a
Ivut mas isaicia tu ikul maluludah, at kalidanghasun a itukakalang lutbu.
tudadu a Salizan antalam tu: maupacia hangsia.

tupaang a hudas tu: usaduanangas mas inaicia isian iku tu hanuaz ha?
antalam a Salizan tu: usaduanik, haitu minikuabin a saia tu hanuaz i? tahu a
hudas tu: masa pakasian a kakalang mas ivut mapalkapataz hai, intauvitvitan
a isaicia iku mas ivu, paha saduav a patasa i, maszang mas itu ivut tu ngulus
tu tail-iaan. haitu nii a saia mapisingng, muksiahu makanadidiip tu
macinhanba, Kinuzin taivaiun saicia a ivuta, kaazin ivuta macinkaukaus
tunghabin sian hutun. cisnmaupacia, niiin a dalah laning-avan, musuhis a
bunun malinaskal munghuhuma, masvalavala minghumis.

nii a itukakalang hanuaz a isnanasnas, mani mas sinpanghaal tu
minindangaz a saia mas bunun. paha katan Bunun hai, asa tu tatahu mas
Imita tu uvavaaz tu: masamu mapataz mas kakalang.

masa tai-azain a Salizan mas ituhudas tu haling hai, macinsu
minsalangka at maku-uni maz-av tu is-aang, masuhis mas tastusivazun tu

kakalang punsian sivsiv.

